
Yéesu li aan kúgoomaku koola: — Jakum jiyina. 
Jíyinen li Ateemit, li jíyinen foof lí ínje. Baje úfit 
wameeŋe li eluufayi yata Atuubawom. Leteenutumuu 
mo, fan ilobeenuul. Boot min ijow ikaan kulako ikat to 
boot li bukuluul.



Nan emmuu ijow ikaan kulako boot li bukuluul iban, 
fan ílaañul iŋaluul íjowetum, bájum bukuluul 
humumuul foof li jilako tan ínje emmuu li ilako.



Laale ínje Saŋ, ammuu atuyuul. Injé li bukuluul 
an ano loomaal li Yéesu Kilisita. Mó mújimuu 
ínje li éemi afaaluul li sílaamasu san 

oomaalumuu li so. Li éemi 
foof an ata Jáyiiyaju jata 

                                                           Ateemit loon 
                                                           bukuluul, li 
                                                           kahankenaku kan 
                                                           oomaalumuu 
                                                           li ko. 



Injé kujokonjok kújowetum kujow kukaan li 
étebelemukayi yan koonemuu Fatumoos, mata 
liwaalewaale Hulimahu hata Ateemit, 

ban li ilob mal̥egenamu 
man Yéesu áhiisumuu.



Muñeˈe Buyinumabu li buyaan bujokom. Li baj li emitayi 
efenjeŋ yata áyii. Li efenjeŋayi inyu an abah ló.



Li ijam wahawu feh wan Ateemit áwuwenumuu li 
emitayi, li etaamayi, li wammuu kata láala etaamayi, 
li wata husamuwahu: wahawu feh 
wáami dómuu, li ijam wo li ukijen 
woon: «Anawu abahumuu li 
efenjeŋayi yata jáyiiyaju, awu 
Agálalaanawu, kasalaku li 
kábinkenaku, 
máyiineniyamu 
li sembaasu, 
jow ulako 
uya boot 
nanoonan.» 



Muñeˈe li ijuk ésukayi yanabaayi, yammuu Yeelusalem 
yawunkulayi, li éwalowumul li emitayi bata Ateemit, 
majake loon anaale ajeˈe boot búyabo ásangenoolowe 
ajow ajak boot li áyinool. Li ijam hulim habaje sembe li 
húfulumul li efenjeŋayi yata jáyiiyaju, haane: «Muñeˈe 
eluufayi yata 
Ateemit inyu li 
bukanabuku. 
Ateemit fan akin li 
buko, min kulako 
bukan koola. Ateemit 
humumool fan alako li 
buko, min alako 
Ateemit ooliil.»



Fúlum tó, amalakaawu li áhiisom foof katunkaku kata 
malamu mata buloŋabu. Malamu ummu 
mugiwulogiwulo loon eweel, ban li munaak múfulumul li 
efenjeŋayi yata Ateemit li yata Agálalaanawu.



Esúkayi inyu esohulawut min banak buwuŋen yo, 
mantee foof min hul̥eeñahu huwuŋen yo, mata 
máyiineniyamu mata Ateemit muhiitene yo, ban 
Agálalaanawu li alako ehiitumayi yata yo.



Wah waboje let unoken li 
ésukayi inyu. An akaane 
wah wasuuneniye li 
ámalamiñ let anoken dó 
foof. Bukanabuku kan 
ujawawu wooliil 
ukiicimuu li éliibalayi 
yata buloŋabu yata 
Agálalaanawu, buko 
bale kommuu li 
kunoken dó.



«Fan átil̥ muhuuwamu mooliil 
feh li kúkiliil. Eket let elaañen 
ebaj, ñíkul foof let ñibaj. An let 
al̥okoo, an let abaj foof 
sílaam. Mata, wahawu feh 
uhaanawu fan újim.» 



Wahoowah feh wan Ateemit aane ujakut let ubaj li 
ésukayi inyu. Efenjeŋayi yata Ateemit li yata 
Agálalaanawu fan elako li ésukayi inyu, ban 
kulokaabuku kata Ateemit fan kunaak kumanenool.
Fan kujuk buulabu 
boola, ban kajawaku 
koola fan kukiici li 
síjontumasu sooliil.



Muñeˈe li ijuk bukanabuku kaketumuu, káamakabuku li 
katitabuku mayitowe hákil efenjeŋayi yata jáyiiyaju. 
Síliibal li síbabuli, ban éliibal yakee foof li ébabuli: yo 
yommuu éliibalayi yata buloŋabu. Bukanabuku 
kaketumuu li kutiibi naboo li wahawu wan 
anoowan li buko akaanumuu, loon 
kiicumuu li síliibalasu. Muñeˈe an 
kajawool kukiicutimuu 
li éliibalayi yata 
buloŋabu, li 
kubetenool li 
buwokaayabu 
bata sambunasu.



Buyinumabu li Abúwaawu li koon: «Ubil!» An 
ajamumuu wahawu unwu li aan foof: «Ubil!» An bahob 

bujokoolumuu li abil. An afañumuu malamu mata 
buloŋabu, li abil aŋa’ mo ban let acaam. 

Mata Ateemit lafanfañ bukanabuku 
kammuu li adunaayi bil gay, li ásenul 

Añoolool anolawu sih, bájum an 
áyinenumuu li akila let aket, 

             bale li abaj buloŋabu 
               bábaneliitumuu.



Kata Lom 3:23 Li mal̥egenamu, bukanabuku feh 
kuhoofoohoofoo, ban mó lí múji lí kúfu’ li máyiineniyamu 

mata Ateemit. 

Kata Lom 6:23 Li mal̥egenamu, bacaamabu bata 
kahoofoolaku bo bommuu eketayi, bale kájiyaku kan 

Ateemit asenumuu montoŋ ko kommuu buloŋabu 
bábaneliitumuu li Yéesu Kilisita ammuu 

Amaaŋenawu oololaal. 

Eébulo 9:27 Emmuu ál̥ahukowan ñano bale láami 
li aket, fúlum tómuu Ateemit li atiibool,

Kata Efées 2:8,9 Li mal̥egenamu, másuumamu mata 
Ateemit mújiwuul li jifak, jówum li káyinenaku kooluul li 

Kilisita. Bilumut li bukuluul, laalu búsenum bata Ateemit.
Let wah wan jikaane wajake újiwuul li jifak. 

Kama jakum an asaloolo.



Kata Lom 10:9,10 Ulobumuu li butumi hákil ésukayi 
kaanaku Yéesu ammuu Amaaŋenawu, ban li úyinen 

li buyinumi feh kaanaku Ateemit layitenumulooyitenul li 
eketayi, fan ufak. Li mal̥egenamu, an áyinenumuu li 

buyinumool feh, Ateemit fan akaanool alako an acole 
hákilool, an li álobul li butumool hákil ésukayi feh aan 

láyinenyinen li Yéesu, Ateemit fan afakenool.

Saŋ 3:16,17 Mata Ateemit lafanfañ bukanabuku kammuu li 
adunaayi bil gay, li ásenul Añoolool anolawu sih, bájum an 

áyinenumuu li akila let aket, bale li abaj buloŋabu 
bábaneliitumuu. Ateemit áboñuloot Añoolool li adunaayi 
boot batiib bukanabuku kammuu li adunaayi, bale min 

áfakenum bukanabuku kammuu li adunaayi li akila.



1 Saŋ 5:11-13 Kulimaku unku ko kommuu unke: Ateemit 
lasenolaasen buloŋabu bábaneliitumuu, ban buloŋabu 

umbu bumbu li Añoolool. An ayabumuu Añiilawu, buloŋabu 
layabe. An ayabutumuu Añiilawu, buloŋabu layabut. 
Likiicuukiic kulimaku unku bukuluul jáyinenumuu li 

kajawaku kata Añiilawu ata Ateemit, mantee li jihaas 
kaanaku jibabbaj buloŋabu bábaneliitumuu.

